
באריכט: כאמאס האט אנגעהויבן זאמלען קערפער פון משכונות; גרייט צו 

אויפגעבן וואפן

מיטל מזרח - א כאמאס קוואל האט דערציילט פאר דעם סאודישן אל-אראביע נייעס קאנאל אז 

כאמאס אפיצירן האבן אנגעהויבן צו זאמלען די קערפער פון די טויטע משכונות איבער דעם פאס, און 

אז די גרופע פארלאנגט אז מדנ"י זאל אפשטעלן אירע לופט אטאקעס כדי זי זאל קענען ענדיגן דעם 

אויפגאבע.

דער באריכט דערציילט אויך אז כאמאס האט באקומען א צוזאג פון אמעריקע אז מדנ"י וועט נישט 

ווידער אנהייבן די קריג נאך די משכונות וועלן באפרייט ווערן, און די איי.די.עף. וועט זיך פולשטענדיג 

ארויסציען פון דעם פאס אויב די אפמאך וועט דערגרייכט ווערן.

​​​​​​​דער קוואל האט באהויפטעט אז כאמאס האט איינגעשטימט צו איבערגעבן אירע וואפן צו א 

פאלעסטינער-עגיפטישער קערפערשאפט אונטער אינטערנאציאנאלער אויפזיכט, און אז כאמאס 

פירער וועלן זיין ערלויבט צו פארלאזן עזה און נישט געצילט ווערן דורך מדנ"י.

טראמפ אדמיניסטראציע וועט אויפדעקן דעטאלן איבער קובאנער קעמפער 

אין אוקראינע

וואשינגטאן - פרעזידענט טראמפ'ס אדמיניסטראציע מאביליזירט אמעריקאנער דיפלאמאטן צו 

לאביאירן קעגן א יו.ען. רעזאלוציע וואס רופט אויף וואשינגטאן צו ענדיגן איר יארן-לאנגע עמבארגא 

אויף קובא, לויט אן אינערליכן סטעיט דעפארטמענט באריכט.

​​​​​​​אלס טייל פון דער אדמיניסטראציעס קאמפיין, וועלן אמעריקאנער דיפלאמאטן אויפדעקן מער 

דעטאלן איבער די קובאנער רעגירונגס שטיצע פאר רוסלאנד אין איר קריג מיט אוקראינע, 

אריינגערעכנט אינפארמאציע אז קובא האט געשיקט כאטש 5,000 קעמפער צו ארויסהעלפן די רוסן.

מדנ"י - פרעמיער מיניסטער נתניהו האט פארארדנט זיין פארהאנדלונגס גרופע צו רייזן קיין עגיפטן 

פאר געשפרעכן איבער די באפרייאונג פון די משכונות און א וואפן שטילשטאנד, האט זיין אפיס 

געמאלדן. דער סטראטעגישער איינגעלעגנהייטן מיניסטער ראן דערמער וועט אנפירן די דעלעגאציע.

שפאניע - אכט מענטשן זענען ארעסטירט געווארן און איבער 20 פאליציי אפיצירן זענען 

פארוואונדעט געווארן אין צוזאמשטויסן צווישן פרא-פאלעסטינער פראטעסטירער און פאליציי אין 

בארצעלאנע, שפאניע, דעם שבת און זונטאג, האט פאליציי געמאלדן. כאטש 70,000 מענטשן האבן 

אנטייל גענומען אין די פראטעסטן, לויט שאצונגען.

סיריע - נעכטן איז אפגעהאלטן געווארן וואלן אין סיריע פאר נייע געזעץ-געבער, א וויכטיגע 

דערגרייכונג אין דער לאנד'ס ווידער-אויפבוי זינט דער רעזשים פון באשאר אל-אסאד איז 

אראפגעווארפן געווארן. די וואלן האבן באשטימט כמעט צוויי-דריטל פון די פארלימענט'ס 210 זיצן, 

אבער דער קערפערשאפט וועט נישט פארמאל געגרינדעט ווערן ביז אל-שארא, א געוועזענער 

אל-קאידא קעמפער, וועט אויסקלויבן דעם פארבליבענעם דריטל.

אינדאנעזיע - די צאל סטודענטן וואס זענען באשטעטיגט טויט נאך דעם צוזאמפאל פון אן 

איסלאמישער שולע געביידע אין אינדאנעזיע איז געשטיגן צו 36 פון 16 א טאג פריער, האט דער 

לאנד'ס קאטאסטראפישע אגענטור נעכטן געמאלדן. כאטש 27 סטודענטן ווערן נאך געזוכט אונטער 

ברוכווארג - מערסטנס קינדער אין די עלטער פון 13 ביז 19 יאר.

קאליפארניע - דער קאליפארניע גאווערנאר געווין ניוסאם האט געזאגט אז ער וועט נעמען די 

טראמפ אדמיניסטראציע אין געריכט נאך וואס די אדמיניסטראציע האט געשיקט 300 קאליפארניע 

נאציאנאלע גארד טרופן קיין ארעגאן צו באקעמפן פארברעכנס. דאס קומט טראץ וואס א געריכט 

האט שבת בלאקירט די שריט פון די טראמפ אדמיניסטראציע, ציטירנדיג א מאנגל אין באווייז אז 

דאס פעלט זיך אויס.

וואס צו ערווארטן די וואך אויפן סטאק מארקעט

אינוועסטירער וועלן מעגליך נישט האבן אזוי סאך וואס צו אבזערווירן די וואך ווי זיי האבן זיך 

פארגעשטעלט, אויב די רעגירונג וועט בלייבן פארשלאסן. די שליסונג וועט ווארשיינליך אפשטופן די 

ארויסקום פון וויכטיגע עקאנאמישע דאטא, אריינגערעכנט די לאנד'ס האנדל דעפיציט סומע, 

וועכנטליכע ארבעטסלאז אפליקאציע ציפערן און האולסעיל אינווענטארי שטאפלן.

די איינקויפער שטימונג באריכט און די ציטאטן פון די פארגאנגענע פעדעראלע רעזערוו זיצונג זענען 

יא ערווארטעט ארויסצוקומען צייטליך די וואך טראץ די רעגירונג שאטדאון.

​​​​​​​דאנערשטאג וועט דער טרעזשורי סעקרעטאר סקאט בעסענט געבן א רעדע ביי א וויכטיגע פעד 

קאנפערענץ. עטליכע פראמינענטע פירמעס וועלן מעלדן פארדינסטן די וואך, אריינגערעכנט פעפסי, 

דעלטא לופטליניע, לעווי סטראוס, קאנסטעלעישן ברענדס און אפלייד דידזשיטעל.

ביטקוין האט נעכטן דערגרייכט א פרישע רעקארד פון העכער $125,700 א שטיק נאכן שטייגן מער 

פון 3% א טאג פריער, לויט דאטא פון קוינבעיס. בלעקראק'ס אי-טי-עף וואס פאלגט נאך ביטקוין איז 

געוואקסן צו העכער $90 ביליאן אין אייגנטומען ווערנדיג איינע פון די 20 גרעסטע אי-טי-עף'ס, 

זייענדיג דאס שנעלסטע אי-טי-עף צו דערגרייכן די מילשטיין אין היסטאריע.

א פרישע באריכט צייגט אז פירמעס האבן אויפגענומען נייע ארבעטער די יאר אין דעם נידריגסטן 

שטאפל זינט 2009, ביים גלאבאלע פינאנציעל קריזיס. די צאל נייע אויפגענומענע ארבעטער שטייט 

ביי בלויז 204,939 ביזדערווייל פאר 2025, 58% ווייניגער ווי די זעלבע צייט-אפשניט פאריגע יאר.

שלש עשרה מידות תשמ"א
2 מינוט

צו זעהן קליקט דא

קטע
מ'תפילת נשמת'

הושענה רבה תשל"ב 
מאת הרה"ק

מצאנז קלויזענבורג זי"ע
2 מינוט

צו זעהן קליקט דא

צו הערן דורכ'ן טעלפאון
רופט: 718.689.1363 
ארה"ק: 0723982560

נ.ב. להשיג שאר הקלטות, ווידיאו'ס מד"ת של

עב-ווי נידערט פראפיט ערווארטונג נאך א $2.7 ביליאן פארלוסט

דער מעדיצין פאבריקאנט עב-ווי האט גענידערט איר יערליכן פראפיט פאראויסשאצונג, נאך וואס זי 

האט געמאלדן אן ערווארטעטע $2.7 ביליאן פארלוסט פארבונדן מיט אויסגאבן פאר פארשונג 

פראיעקטן אין דעם דריטן קווארטל.

דער שיקאגא-באזירטע פירמע ערווארט אצינד א פארדינסט פער שעיר צווישן $10.38 און $10.58. 

אנאליסטן האבן ערווארטעט אז די פארדינסט פער שעיר וועט זיין $12.02.

​​​​​​​באזונדער האט עב-ווי געמאלדן אז זי האט אנגעהויבן בויען א $195 מיליאן פאבריק אין צפון 

שיקאגא, וואו זי וועט פראדוצירן א צאל מעדיצינען אנגעהויבן אין 2027.

נעיווי שיף וואס האט געקראכט אין ברוקלין בריק קערט זיך צוריק קיין 

מעקסיקא

ניו יארק סיטי - דער מעקסיקאנער נעיווי שיף 'קואוטעמאק' האט דעם שבת זיך ארויסגעלאזט אויף 

דער וועג צוריק קיין מעקסיקא, כמעט פינף חדשים נאך וואס זי האט אריינגעקראכט אין דעם ברוקלין 

בריק, אן אינצידענט וואס האט געקאסט דאס לעבן פון צוויי רייזנדער.

​​​​​​​נאכן קראך, איז דער געשעדיגטער היסטארישער שיף געפירט געווארן קיין סטעטן איילענד פאר 

פארריכטיגונג. הונדערטער מענטשן האבן זיך שבת פארזאמלט ביים פיער 86 צו באגריסן דעם 

מאנשאפט ווען דער שיף האט זיך אנגעהויבן אומקערן קיין מעקסיקא.

ארטאדאקסישער רב איבערגעפאלן ביים בויען סוכה אין בערגנפיעלד

א שרעקליכע אנטיסעמיטישע אטאקע האט זיך אפגעשפילט נעכטן נאכמיטאג אין בערגנפיעלד, ניו 

דזשערזי, ווען אן ארטאדאקסישער רב איז שווער אטאקירט געווארן פארנט פון זיין הויז אין א צייט 

וואס ער האט געבויט זיין סוכה.

דער קרבן, הרב אברהם וויין, וואס דינט אלס רב פון דעם כתר תורה שול אין טינעק, איז געפירט 

געווארן צו א לאקאלע שפיטאל און געפונט זיך ב"ה אין א גוטע צושטאנד.

​​​​​​​דער אטאקירער איז אראפגעהאלטן געווארן דורך צוויי פארבייגייער ביז פאליציי אפיצירן זענען 

אנגעקומען און אים ארעסטירט. פאטראלן אין דעם געגנט זענען פארגרעסערט געווארן אויס 

פארזיכטיגקייט.

Kneidel Inc | 2 Perlman Drive, Monsey, NY 10977
845-237-9385

